
Svar uppá spurningar frá Fíggjarnevndini
Heilsumál

8.20.1.      Fyribyrging

20.1.06. Heilsuátøk 

Spurningur:                                                                                           

Undir hvørjum treytum verður hesin stuðul veittur?

Svar:

Stuðulin verður veittur sambært heimild í løgtingslóg nr. 71 frá 23.05 2005.  Sambært lógini, hevur landsstýrismaðurin heimild til, eftir tilmæli frá Fyribyrgingaráðnum, at lata kommunum studning til heilsufremjandi tiltøk í skúlunum.

Í  kunngerð nr.108 um studning til heilsupolitisk tiltøk í fólkaskúlanum er ásett, hvør kann fáa studning, hvørji tiltøk kunnu verða stuðlað og at umsóknaroyðublað skal verða nýtt, umframt treytir í sambandi við umsóknina.
Sambært frágreiðing frá Fyribyrgingarráðnum, hava hesar fyritreytir verið brúktar;

Vatnkølarar: Í flestum førum varð játtað tað tal av kølarum, skúlarnir ynsktu, tó undantikið kølarum til ítróttahøll, ella til lærarastovur.

Skipan til frukt og grønt: Kommunurnar høvdu sent inn nógv ymisk ynski, viðvíkjandi frukt og grønmetisskipanum. Í flestu førunum varð bert ynski sett um frukt, t.e. 3 kr. til hvørt barn hvønn dag. Hetta var eisini grundarlagið í útrokningum hjá Fyribyrgingarráðnum um stuðul til skúlar sum ikki høvdu nakra frágreiðing til serlig ynski, men einans høvdu sett eina upphædd á umsóknina. Summir skúlar hava harumframt ynskt  ”annað” og er hetta játtað teimum í teimum førum, har talan er um breyð. Stuðul til mjólk varð ikki játtað. 

Fígging av skipanini: Umsókn frá nøkrum skúlum um fígging til umsiting av skipanini varð ikki gingin á møti. 

8.20.2.      
Heilsutænastur

20.2.08. 
Apoteksverkið 

Spurningur:

Hví hevur landsstýrismaðurin valt hesa loysn ?
Svar:

Landsstýrismaðurin vil hava meiri dynamik í menningina av Apoteksverkinum við serligum atliti til tað vinnuliga perspektivi, og einum meira frælsum bygnað. Til hetta endamál hevur landsstýrismaðurin valt at seta ein arbeiðsbólk at koma við tilmæli í vár um, hvussu apoteksverkið framyvir verður skipað.  

8.20.3.      Sjúkrahúsverkið v.m.

20.3.10. Klaksvíkar sjúkrahús (Rakstrarj.) 

Spurningur:                                                         

Hví varierar starvsfólkatalið, sum tað ger?

Svar:

Sambært frágreiðing frá Klaksvíkar sjúkrahúsi, er ein feilur í starvsfólkatalinum í FL2005.  Tað rætta starvsfólkatalið er 145. Almanna- og heilsumálaráðið fer at biðja Fíggjarmálaráðið um at rætta hetta talið í dagførdu fíggjarlógini fyri 2006.

20.3.20.  Serviðgerð uttanlands (Rakstrarj.)                     

Spurningur:

Yvirlit yvir útreiðslunum fyri undirkonto 20:
býtt uppá hvar sjúklingur undir viðgerðini er fysisk í Føroyum ella uttanlanda, og býtt uppá slag av veitingum t.d. medcin, annað tilfar, konsulentavtalar v.m.
Svar:

Siðvenja hevur verið, at sertænastur, ið hava til endamáls at víðka um tænastustøði til sjúklingarnar í Føroyum eru goldnar av játtanini Serviðgerð uttanlands. Talan er í løtuni um tríggjar sertænastur, ið verða goldnar av játtanini til serviðgerð uttanlands, og hesar eru konsulenttænasta innan nýrasjúkur (nefrologi), innan krabbamein- og blóðsjúkur (onkologi/hæmatologi) og innan barna- og ungdóms psykiatri. Tá ið sjúklingar fáa viðgerð hjá hesum konsulentum, eru sjúklingarnir fysiskt í Føroyum. 

Avtalur eru gjørdar við Landssjúkrahúsið og við Klaksvíkar sjúkrahús, um at eitt ávíst tal av viðgerðum, skuldu gerast í Føroyum, við keyp av tænastum frá útlandinum. Avtalurnar, ið hava verið gjørdar hava verið treytaðar av, at viðgerðin hevur við sær sparingar í sjúkrahúsverkinum, og treytaðar av, at talan er um sjúklingar, ið annars høvdu verið sendir til viðgerð uttanlands. Sjúklingar, ið hava fingið viðgerð í sambandi við nevndu avtalur, hava fysiskt verið í Føroyum undir viðgerð.

Tá ið talan er aðra viðgerð, ið ikki er nevnd omanfyri, er sjúklingarnir undir viðgerð fysiskt staddir í útlandinum. 

Útreiðslur, til dialysu, heilivág og royndir, ið eru goldnar av játtanini til Serviðgerð uttanlands, eru í 2003 uppgjørdar og síggjast í talvuni niðanfyri.

	Dialysa
	875.183 kr.

	Annar heilivágur og útgerð
	67.957 kr.

	Royndir
	273.607 kr.


Annar heilivágur og útgerð fevnir serliga um heimarespiratorar, ið fáast fá útlendskum veitarum. Royndirnar, ið verða goldnar av hesi játtan, eru blóðroyndir, kanningar av eftirburði (móðurkøku - slettast), vatni, beinmergi og av fosturvatni. Nevndu útreiðslur eru í 2005, umleið tær somu sum í 2003.

Yvirlit yvir útreiðslur frá januar til september 2005

	Ríkissjúkrahúsið 
	40.067 mió kr.

	Onnur sjúkrahús, Tjaldurs apotek, konsulentar, fyrisiting o.a. 
	8.202 mió kr.

	Í alt 
	48.269 mió kr. 


Útreiðslurnar til Ríkissjúkrahúsið, innihalda útreiðslur til serligar veitingar á 6.2 mió kr. Serligar veitingar eru veitingar, ið eru serliga kostnaðarmiklar og sum bert ein lítil partur av sjúklingunum hava tørv á. Tað kann verða serligur heilivágur, gjørd knø, gjørdar mjadnar, peysmeykarar, nýggir hjartaklappar o.a.

Avtala er gjørd við Landssjúkrahúsið og Klaksvíkar sjúkrahús, í sambandi við ortopædkirurgiskar skurviðgerðir, hesar avtalur koma at kosta í alt 1.253 tkr. í 2005.

Kostnaðurin fyri konsulentavtalur, ið verða goldnar av játtanini til Serviðgerð uttanlands eru at síggja í talvuni niðanfyri.

	Konsulentavtala innan nefrologi
	 142.980 kr.

	Konsulentavtala innan onkologi/hæmatologi
	 155.073 kr.

	Konsulentavtsla innan barn- og ungdómspsykiatri
	 258.000 kr.


                                                        Almannamál

8.21.1.      Fyrisiting

21.1.08. Alv-skúlin (Rakstrarj.) 

Spurningur:                                                                       

Verður skúlin fluttur til MMR?

Svar:

Ja, tað er ætlanin.
8.21.3.      Barnastuðul

21.3.05. Stuðul til uppihaldspening (Lógarbundin j.) 

Spurningur:                                           

Verður tann fráboðaða lógarbroytingin løgd fyri tingið
um ikki, hvar ætlar landsstýrismaðurin at finna ta neyðugu sparingina? 
Svar:
Uppskotið til lógarbroytingin er klárt, men tað er óvist um politisk undirtøka er fyri uppskotinum.
8.21.6.      Eldri og brekað

21.6.23. Dagstovnar fyri børn við serligum tørvi (Rakstrarj.) 

Spurningur:                               

Ber til at leggja serdagstovnin á sernámsdepilin ?

Svar:

Landsstýrismaðurin í almanna- og heilsumálum sendi soljóðandi skriv til Trivnaðarnevndina tann 8. november 2005 viðvíkjandi serdagstovninum. Hetta skriv svarar spurninginum, sum fíggjarnevndin setur, tí verður skrivið endurtikið her.

Skriv til Trivnaðarnevndina tann 8. november 2005:

“Trivnaðarnevndin hevur spurt um møguligt samstarv millum Almanna- og heilsumálaráðið og Mentamálaráðið í sambandi við stovnan av serdagstovninum fyri børn við serligum psykososialum trupulleikum, sum ætlanin er stovna við heimild í barnaforsorgarlógini. Sum karmur um samstarvið hevur Trivnaðarnevndin víst á møguleikar fyri at leggja serdagstovnin í hølum á Sernámsdeplinum í Tórshavn, sum áður hava verið brúkt til ein barnagarð, sum nú er niðurlagdur, og annars á møguleikar fyri eini samskipaðari felags gagnnýtslu av førleikum og ressursum. 

Hølini: 

Almanna- og heilsumálaráðið hevur biðið Almannastovuna um at hyggja at nevndu hølum í Sernámsdeplinum og gera einum meting, um tey eru egnað til at hýsa serdagstovninum. Almannastovan metir tey vera væl egnaði til endamálið við ávísum ábótum. Hetta er nokk ein bíligari loysn fyri landið enn at leiga onnur hús. Ikki er neyðugt at gera ein leigusáttmála; landið kann ikki leiga frá sær sjálvum. Heldur skuldi talan verið um eina nýtsluavtalu, meira fyri at fáa staðfest, hvør hevur ræðið og ábyrgd av hvørjum.

 

Starvsfólkaviðurskifti: 

Ætlaði serdagstovnurin hoyrir undir barnaforsorgarøkið og harvið undir landsstýrismannin í almannamálum. Sernámsdepilin og tað virksemið, sum har er, hoyrir undir landsstýrismannin í mentamálum. Her má greiður skilnaður vera millum virksemið undir hvørjum landsstýrismanni. Um nøkur av teimum, sum starvast á Sernámsdeplinum í dag, kunnu nýtast til serdagstovnin, og tørvur ikki er fyri hesum starvsfólkum fulla tíð á Sernámsdeplinum, so kunnu hesi starvsfólk eins og onnur søkja starv á serdagstovnin fulla ella niðursetta tíð. 

Heimild og virksemi á serdagstovninu: 

Landsstýrismaðurin í almanna- og heilumálum hevur arbeitt við at skipa henda serdagstovnin, tí onki tilboð av hesum slag er í landinum. Tørvur fyri hesum er staðfestur í drúgvum fakligum áliti, og frá løgtinginum er eisini skundað undir  landstýrismannin og fáa skipa tilboð sum hetta. Kanningar, sum gjørdar eru av Almanna- og heilsumálaráðnum, og sum innganga í nevnda álit, vísa at talan er um børn við serligum psykososialum trupulleikum, og sum hoyra undir barnaforsorgarøkið, sum hava brúk fyri einum tílíkum serdagstovni. 

Landsstýrismaðurin í almanna- og heilsumálum hevur fingið heimild í komandi barnaforsorgarlóg at seta á stovn tílíkar serdagstovnar. Og sum nevnt hevur ein arbeiðsbólkur handað landsstýrismanninum í almanna- og heilsumálum eitt álit um fakliga innihaldið av hesum tilboði, t.v.s. hvønn tørv hesi børn hava. 

Tað sum nú ræður um, er ikki at skapa nakrað fløkju, sum kann gera at ætlanin við serdagstovninum kemur í drag, men heldur fáa hetta tilboðið upp á beinini skjótast tilber.  Táið so stovnurin er komin at virka, kann arbeiðast ítøkiliga við eini ætlan um at fáa hann skipaðan sum ein táttur í teirri heildarætlan fyri børn við serligum tørvi, bæði undir og í skúlaaldri, sum landsstýrismaðurin í mentamálum  arbeiði við. 

Tað er lýst eftir leiðara. Fleiri umsóknir eru komnar, men ongin kann setast, fyrr enn heimildin er komin upp á pláss. Og tað verður gjørt við hesi lógarbroyting í nýggju barnaforsorgarlógini. sum er til viðgerðar í Trivnaðarnevndini. 

Niðurstøða:

· Viðvíkjandi hølisviðurskiftunum er tað skilagott at nýta hølini á Sernámsdeplinum. Hølini eru væl egnað, og haraftrat leggur plaseringin upp til eitt tætt samstarv millum Almanna- og heilsumálaráðið og Mentamálaráðið um stovnin

· Heimildin í barnaforsorgarlógini verður nýtt til stovnsetan av hesum serdagstovni, og hann verður skipaður undir landsstýrismanninum í almanna- og heilsumálum. 

· Landsstýrimenninir í Almanna- og heilsumálum og í Mentamálum arbeiða víðari við Spurningururninginum um, at serdagstovnurin skal skipast undir MMR, eftir at hesin stovnur er farin at virka”.
8.21.7.      Sosialar skipanir

21.7.01. Vanlig forsorg (Lógarbundin j.) 

Spurningur:                                                         

Hvørjar viðmerkingar hevur landsstýrismaðurin til ummælið hjá trivnaðarnevndini? 
 

Svar: 
Landsstýrismaðurin er ikki heilt ósamdur við Trivnaðarnevndin, tá nevndin skriva, at summar av hesum kontum vaksa ókontrollerað. Landsstýrismaðurin hevur fleiri ferðir víst á, at útlitini ikki eru góð fyri at tálma útreiðslunum á hesum økið, uttan so, at størri lógarbroytingar verða gjørdar. 

Tí hevur landsstýrismaðurin mælt til at taka arbeiðið uppaftur at gera nýggj forsorgarlóg. Hetta arbeiðið byrjaði undir undanfarnu samgongu, men datt niðurfyri, tá Almanna- og heilsumálaráðið skuldi spara 10% av lønarútreiðslunum.

Hinvegin vil landsstýrismaðurin vísa á, at arbeitt verður við broytingum, sum í ein vissan mun tálma vøkstrinum. Til dømis eru útreiðslurnar til stuðlar til brekað børn lagdar um til eina rakstrarjáttan í hesum fíggjarlógaruppskotinum (umframt tað, sum frá 1. januar 2006 verður kommunal útreiðsla á hesum øki).  

8.21.8.
Sosialar pensjónir

21.8.01. Fólkapensjón (Lógarbundin j.) 

Spurningur:                                                           

Hvat er munurin millum at økja fólkapensjónina alla við 1.6 pct og at økja viðbótina við 4 pct.?
Svar:

Tað er umleið 1,2 mió kr. dýrari at økja alla fólkapensjónin við 1,64% enn at varðveita verandi skipan við at økja viðbótina við 4%.

21.8.08. Umsorganararbeiði                                                                               

Spurningur:

Frágreiðing um broytingarnar í hesi játtan?
Svar:
Í samband við at fyrireikingararbeiðið fer fram, sær út til, at tað ikki er so einfald at leggja partar av uppgávunum til kommunur at umsita. 
Hans Pauli Strøm

